
Serchlon i ELEN MEIRION.
Ton:—Belisle March



I ELEN MEIRION gyraf dirion

Anerchion pur yn awr,

Gan lwyr obeithio ’n lle 'th dramgwyddo

Y gwnant dy foddio'n fawr;

'Rwyf heddyw'n llawen 'weld mor drylen

Yw ffrwythau d'awen di:

Mae pob arwyddion y daw 'th ganiadon

I gyson freintlon fri;

Boed iti gael mwynhad,

O burder lleufer llâd,

Gan ddewis dinam dda destunau,

I byncio mydrau mâd;

A gwilia ochri i gyfansoddi

Rhyw ogan—gerddi gwael,

Ni chei anrhydedd byth wrth goledd

Rhyw faswedd mòr ddifael:

At gyrhaedd mawredd maith,

A theilwng fri' i'th waith,

Astudia reol gramadegol

Rhin ethol yr hen iaith;

Dy odlau cywir felly berchir,

Goleddir yn ein gwlad,

Ath gu iawn archwaeth ddoeth gynyrchion,

Yn rhwyddlon ga fawrhad.

